A DESCOLONIZACIÓN
Podemos definir a Descolonización como o proceso de liquidación dos imperios coloniais europeos en Ásia e África a partir da 2ª Guerra Mundial e a conformación de Bloques coa Guerra Fría e que supuxo a constitución de novos Estados.
O proceso iniciouse a finais dos anos 40 do s. XX no continente asiático (Indostán británico, a Indochina francesa e a Indonesia holandesa), dez anos máis tarde espallouse por África, sendo o ano 1960 o “ano da descolonización”.
CAUSAS DA DESCOLONIZACIÓN:
A debilidade das metrópoles: Espállase a crítica ós imperios coloniais nunha Europa devastada pola 2ª Guerra Mundial:
-Cuestiónase a rendibilidade económica: Os beneficios económicos non compensaban o enorme custo da Administración colonial, do Exército e da Guerra contra os movementos independentistas.
-Descontento da maioría da poboación que debían asumir un notable incremento dos impostos ante os custos do Imperio, mentres que os beneficios recaían nunha minoría vinculada á economía colonial.
-Crítica de intelectuais, esquerda socialista, confesións relixiosas... sobre o Imperialismo en cuestións como a explotación da poboación indíxena, o racismo...e espallamento da defensa da emancipación das colonias.
O contexto internacional: 
-Defensa da descolonización por parte das 2 grandes potencias xurdidas da 2ª Guerra Mundial, Os EE.UU e a URSS. 
Ambas potencias viron na independencia das colonias unha oportunidade para debilitar ás antigas potencias europeas (Reino Unido, Francia...) e espallar a súa influencia ideolóxica e económica.
A URSS fixo público o seu apoio ós movementos independentistas, moitos deles liderados por guerrillas comunistas próximas a URSS. Anteriormente a II Internacional, cunha clara posición anticolonial, animara á creación de partidos comunistas nas colonias, como o de Indonesia en 1920 ou o de Indochina.
En 1946 os EE.UU. concederon a independencia á súa única colonia, Filipinas.
-A recentemente creada ONU manifestouse tamén defensora da descolonización. A Carta Fundacional de 1945 proclamou o dereito de todos os pobos á autodeterminación e converteuse nunha tribuna a prol da independencia dos pobos colonizados.
-Capacidade dos países descolonizados para constituír un movemento político alternativo á configuración de bloques, baseada na “Non aliñación”. Neste aspecto desenvolveron un papel fundamental a India e a China comunista. A expresión máis significativa vai ser a Conferencia de Bandung, celebrada en 1955 na illa de Java, Indonesia.
O impacto da 2ª Guerra Mundial:
-A Guerra amosou a vulnerabilidade das potencias europeas, doadamente derrotadas polo Imperio xaponés en Asia e Alemaña en Europa e no Norte de África. A ocupación militar xaponesa alentou nos territorios invadidos a defender un antioccidentalismo que se veu reflectido na “Asemblea das grandes nacións de Asia Oriental” celebrada en Tokyo en 1943 na que participaron países do suleste asiático e tamén contou con representación da India.
-A Guerra aumentou a influencia de movementos nacionalistas anteriores á Guerra que se distinguiron na loita contra os novos invasores. A guerra mundial foi unha escola de formación de guerrillas contra os ocupantes. O desprestixio das metrópoles viu acompañado polo afianzamento de líderes da independencia como Ho Chi Minh en Vietnam, Sukarno en Indonesia.
-Aparición de líderes carismáticos: Nehru, Ghandi, Ho Chi Minh, Sukarno, Nasser, Shengor, Lumumba... Unha parte importante deles estudaran en universidades europeas e aínda que tiñan diversas ideoloxías (comunistas, reformistas, demócratas...) todos coincidían no seu carácter nacionalista.
-Despois da Guerra espallouse a denuncia da explotación colonial, a defensa da democracia, Nalgúns países, maila oposición das metrópoles chegouse á proclamación de Independencia, como son os casos de Alxeria ou Vietnam.
A defensa dos valores tradicionais e autóctonos:
Nuns casos as ideoloxías emancipadoras fundaméntanse na defensa e recuperación dos valores propios e da cultura autóctona. Un nacionalismo que mira cara ó pasado que subliña a singularidade da cultura, relixión e lingua do territorio para tomar conciencia dunha identidade común fronte á metrópole.
Neste sentido, podemos destacar a “negritude” , exaltación dos valores culturais dos pobos negros na definición do poeta senegalés L. S. Senghor, ou outros movementos como o panafricanismo no que destaca a figura do presidente de Ghana Kwame Nkrumah, que aspiraba ó autogoberno dos pobos africanos e á unión entre os diversos Estados que empezaron a consolidarse a partir de 1960 e que contribuíu á formación da Organización da Unión Africana. En 1945, no V Congreso en Manchester, os líderes africanos comprométense politicamente coa independencia dos seus países O Panarabismo ten a súa orixe na formación da Liga Árabe en 1945 (Exipto, Irak, Siria, Jordania, Líbano, Arabia Saudí e Iemen) para favorecer os asuntos árabes a nivel internacional. A Liga Árabe apoiou ós movementos independentistas en Marrocos, Túnez e Alxeria.
AS VÍAS CARA Á INDEPENDENCIA:
Os procesos de descolonización e o acceso á Independencia leváronse adiante, fundamentalmente por 2 vías contrapostas:
A vía pacífica: Proceso no que predomina a negociación ou pacto, foi o procedemento utilizado por Reino Unido (se ben existiron algúns episodios de loita armada). O sistema da administración indirecta (Indirect Rule) que supuxo a redacción de distintos estatutos, especialmente nas colonias de Asia, xa na época de entreguerras, xunto coas posicións favorables do goberno laborista cara á descolonización favoreceron o proceso. 
Na maioría de colonias inglesas deuse un proceso gradual de participación da poboación colonial nas estruturas de goberno, onde destacaron líderes políticos formados nas universidades inglesas. O carácter negociador de Reino Unido proporcionou a creación da Commonwealth, organismo de cooperación entre Reino Unido e as súas antigas colonias.
A loita armada:  Ante a resistencia de Francia, Holanda, Bélxica ou Portugal a conceder a independencia ás súas colonias, formáronse movementos armados independentistas que se enfrontaron ás metrópoles orixinando importantes conflitos armados como nos casos de Alxeria ou Indochina francesas, a Indonesia holandesa ou Angola ou Mozambique, colonias portuguesas en África.
Francia intentou crear unha Comunidade Francesa de nacións africanas. O intento fracasou e Francia tivo que aceptar unha negociación que levou ó recoñecemento da independencia da maioría de colonias en 1960 (Senegal, Guinea, Gabón, Costa de Marfil...) 
FASES OU ETAPAS DA DESCOLONIZACIÓN.
· Ata a 1ª Guerra Mundial
Reino Unido concede un réxime de autogoberno a territorios colonizados de poboación maioritariamente branca: Canadá (1867), Australia (1901), Nova Celandia (1907) e Sudáfrica (1909)
· Período de entreguerras (1918-1939)
Pola axuda aportada a Reino Unido na 1ª Guerra Mundial, recoñéceselle a soberanía e independencia a Canadá, Australia, Nova Celandia e Sudáfrica que formarán en 1926 a British Commonwealth of Nations que comparten a fidelidade á coroa británica. En Oriente Próximo obterán a independencia Exipto, Irak, Siria e Líbano. Nacen partidos e movementos independentistas en África e Asia.
· 1945-1959
Independencia da case totalidade de territorios coloniais de Asia oriental e meridional, así como dos países islámicos de Oriente Próximo e Norte de África. Prodúcense guerras contra as metrópoles en Indochina, Indonesia, Alxeria.
· 1960-1975
Independencia das colonias da África Subsahariana. En 1960 independízanse 18 países. Desaparecen os vellos imperios europeos
· 1976 en diante
Independízanse as poucas colonias restantes, a maioría illas ou arquipélagos pouco poboados.
A DESCOLONIZACIÓN EN ASIA
A independencia das colonias de Asia prodúcense na 1ª fase de descolonización despois da 2ª Guerra Mundial. Os principais focos foron a India británica, a Indochina francesa e Oriente Próximo.
A India Británica:
O Partido do Congreso encabezará o principal movemento independentista da India contra Gran Bretaña. Dominado polas elites hindúes, adquiriu unha ampla aceptación popular. No partido destacou a figura de Gandhi, que seguindo a súa estratexia da “Non violencia” promoveu numerosos actos de desobediencia civil contra o Imperio británico. Estas actuacións forzaron á concesión de autonomía respecto ó Imperio en 1935. O Outro gran partido era a Liga Musulmá, liderada por A. Jinnah. Como Gandhi e o seu partido defendían unha única India independente como requisito para axudar ó Reino Unido na 2ª Guerra Mundial, os británicos propiciaron unha política de “divide e vencerás” apoiando as reivindicacións musulmás. Trala campaña “Abandonade India” en 1942 o Partido do Congreso foi ilegalizado e Gandhi encarcerado.
A chegada dos laboristas ó poder en 1945 facilitou a independencia da India en 1947. A súa proposta, o Plan Mountbatten (derradeiro vicerrei da India) dividía a India en 2 Estados definidos por razóns relixiosas, a India, de maioría hindú, presidida por Nehru, e Pakistán, de maioría musulmá, liderada por Jinnah (Pakistán dividido en 2 territorios, occidental e oriental. Este último independizouse como Bangladesh en 1971). 
Esta división da India produciu numerosos enfrontamentos entre hindús e musulmás, o propio Gandhi foi asasinado por un ultranacionalista hindú, así como o desprazamento de poboación musulmá(máis de 7 millóns de persoas) da India a Pakistán e de hindús( uns 10 millóns) de Pakistán á India. A rexión de Cachemira, que pertence á India, pero que conta cunha importante poboación musulmá convértese nun motivo de conflito constante entre os 2 países.
A independencia da India tivo os seus efectos na independencia doutras colonias británicas en Asia, tamén en 1948 como Birmania ou Ceilán (actual Sri Lanka). Malaisia obtivo a independencia a partir de 1957 (maior dificultade por heteroxeneidade étnica-chineses, indios, malaios-, relixiosos...) constituíndose a Unión Malaia da que posteriormente se independizaría Singapur. Hong Kong foi devolta a China en 1997.
A Indochina francesa:
A Indochina francesa estaba integrada polos actuais Estados de Vietnam, Laos e Camboia. A derrota francesa en 1940 ante a Alemaña de Hitler propiciou a ocupación do territorio polo exército xaponés. Contra os xaponeses e o goberno colaboracionista de Vichy formouse o Viet-Minh (Liga pola Independencia) baixo a dirección de Ho Chi Minh de tendencia comunista que trala derrota xaponesa proclamou en 1945 a República Democrática de Vietnam con capital en Hanoi. Francia intentou recuperar militarmente o territorio (fronte á tese de negociacións que defendía o xeneral Leclerc ou as posturas a prol da independencia). Favoreceu a creación dun protectorado no Sur de Vietnam e iniciou unha guerra contra República democrática de Vietnam en 1946. 
A partir de 1950 co nacemento da China comunista a guerra enmarcouse dentro da Guerra fría, O Viet Minh recibiu a axuda da URSS e China e Francia dos Estados Unidos (seguindo a súa teoría do “efecto dominó” de impedir calquera avance comunista). A derrota francesa en Dien Bien Phu en 1954 levou á celebración dunha Conferencia de Paz en Xenebra. Francia aceptou a independencia de Laos e Camboia, mentres que Vietnam quedaba dividido en 2 países separados polo paralelo 17, a República Democrática do Vietnam, presidida por Ho Chi Minh e Vietnam do Sur, prooccidental, á espera da convocatoria de eleccións democráticas que permitisen a unificación do país, que endexamais se celebraron.
A independencia de Indonesia:
A antiga colonia holandesa conseguiu moi cedo a súa independencia, en 1949. As Indias holandesas foron ocupadas polos xaponeses con moita facilidade en 1942. A ocupación posibilitou a independencia que defendía o Partido Nacionalista indonesio liderado por Sukarno. Este proclamou a independencia 2 días despois da derrota xaponesa en 1945. Holanda non aceptou esta independencia e coa axuda do exército británico logrou recuperar o control sobre Indonesia. A loita contra as guerrillas indonesias recrudeceuse entre 1947 e 1948 sen lograr imporse ó mesmo tempo que crecía o apoio internacional á causa indonesia. En 1949 impúxose a idea de abandono e nas Conferencias de A Haya acordaron conceder a soberanía á República Indonesia de Sukarno.
O Próximo Oriente. A creación do Estado de Israel.
En 1945 coexistían países independentes como Irán ou Irak, xunto cos mandatos formados como consecuencia da 1ª Guerra Mundial, Siria e Líbano controladas por Francia e Xordania e Palestina, baixo mandato británico. En 1946. Líbano, Siria e Xordania obtiveron a súa independencia, pero non Palestina, onde se vai iniciar un conflito presente ata os nosos días.
Palestina era un territorio habitado por unha maioría árabe, pero que desde principios do s. XX recibira a emigración duns 600.000 xudeus. Tralo remate da 2ª Guerra Mundial e despois de sufrir as consecuencias do Holocausto, os xudeus europeos viron en Palestina unha terra segura en que afincarse. A partir deste momento os xudeus de Palestina impulsaron unha campaña para forzar a creación dun Estado xudeu. En 1947 a ONU propuxo a partición de Palestina en 2 Estados, un xudeu (30% da poboación e 55% do territorio) e outro Palestino. EE. UU e a URSS recoñeceron o Estado de Israel que foi proclamado por Ben Gurion en 1948. Nin palestinos, nin musulmáns aceptaron a proclamación do estado de Israel. A Liga Árabe iniciou unha guerra contra Israel en 1948. O exército israelí logrou rexeitar o ataque e en 1949 firmouse un armisticio no que saía vencedor Israel, pois se recoñecía a partición de Xerusalén en 2 zonas e reducía ós Palestinos a 2 franxas en Gaza, que foi incorporada por Exipto, e Cisxordania, incorporada por Xordania. Apoiado sempre polos EE.UU, o Estado de Israel venceu en varias guerras contra os Estados árabes e os palestinos (1956,1967,1973). A resistencia da poboación palestina manifestouse coa creación da OLP organización que apoiaba o terrorismo contra o Estado de Israel, e en distintas intifadas, En 1993 creouse a Autoridade Nacional Palestina, co establecemento das zonas autónomas de Jericó e Gaza,  transición para crear un Estado palestino que ata o momento non se chegou a producir.
A CONFERENCIA DE BANDUNG E A NON ALIÑACIÓN
En 1955 celébrase en Bandung, Indonesia, a Conferencia de Pobos Afroasiáticos á que asisten 29 Estados (a metade da poboación mundial, pero o 10% da riqueza do planeta). Estivo liderada por gobernantes dos países recentemente descolonizados, Sukarno de Indonesia, Nasser de Exipto, Nehru da India... e tamén participa Chu En Lai da China comunista. O seu obxectivo era a independencia destes países respecto ós 2 bloques predominantes da Guerra Fría (USA e a URSS) e ter unha voz a nivel internacional e total liberdade para manter relación con calquera dos 2 bloques. A partir de Bandung iniciarase o movemento de países non aliñados, formalizado na Conferencia de Belgrado en 1969.
Desde o punto de vista da descolonización, a Conferencia de Bandung vai ter unha enorme influencia na descolonización de futuros Estados. A Declaración de Bandung defendía o dereito de Autodeterminación, os dereitos humanos, a igualdade entre todas as razas e nacións, a soberanía nacional, a integridade territorial, rexeitaba a inxerencia doutros países e afirmaba o dereito dos pobos á independencia.
A DESCOLONIZACIÓN DE ÁFRICA
O proceso descolonizador en África desenvolveuse nun curto espazo de tempo. O principal proceso desenvólvese entre a independencia de Ghana, 1957, e a de Alxeria en 1962 (aínda así quedarán algunhas poucas colonias como as portuguesas).
Entre os factores que impulsarán a descolonización africana podemos destacar o compromiso dos principais líderes políticos africanos no V Congreso do Africanismo en Manchester, a experiencia da independencia dos países asiáticos e o impulso do espírito da Conferencia de Bandung. A diferencia das colonias asiáticas, a participación da poboación autóctona nas estruturas de goberno coloniais en África era menor. A descolonización foi un proceso gradual dirixida por líderes formados nas universidades europeas. Como líderes destacados podemos sinalar a Nkrumah en Ghana; Nyerere en Tanganica (actual Tanzania, trala unión con Zanzíbar en  1964), J. Kenyata, en Kenya, Lumumba no Congo, Ben Bella en Alxeria, Ben Burguiba en Túnez.
A maioría dos casos da descolonización en África desenvolvéronse pola vía pacífica. É o caso das colonias británicas, onde o único caso de violencia deuse en Kenya a causa da revolta dos Mau Mau, que se opoñían á presenza dos colonos europeos, finalmente sufocada polos británicos. A intención dos británicos era incluír ás súas antigas colonias na Commonealth of Nations, creada en 1946, para fomentar a cooperación cos novos países. No caso francés, fracasou a política de integrar as colonias na Asemblea Nacional de Francia e a Unión Francesa, que xurdía a imitación da Commonwealth británica. A derrota de Francia en Indochina acelerou o proceso descolonizador, que agás no caso de Alxeria, se realizou mediante negociacións.
O Norte de África:
Zona de cultura musulmá, antes da Guerra Mundial destacaba Libia como colonia italiana, que accede á independencia ó rematar a 2ª Guerra Mundial en 1945, o protectorado británico sobre Exipto, que logra a súa independencia en 1945, e os protectorados de Marrocos e Túnez, onde se desenvolveran movementos nacionalistas contrarios ó dominio francés, protagonizando numerosos actos de resistencia. Alxeria é un caso especial pois é unha colonia de poboamento onde destaca a presenza de grande numero de colonos franceses ( 1 millón de europeos, 9 millóns de musulmáns) e está administrada directamente por Francia. Marrocos e Túnez, conseguen a súa independencia en 1956.
En Alxeria, en 1945, nace a Fronte de Liberación Nacional que integrará diversas correntes políticas, demócratas, islámicos, comunistas...a prol duna Alxeria “soberana, democrática e social dentro dos principios islámicos”. A FLN encabezará a insurrección a prol da independencia. Francia respondeu enviando un forte continxente de tropas iniciándose unha guerra que durou ata 1962. A guerra foi moi cruenta cun exercicio inxente de violencia (torturas, asasinatos, violacións...) por parte das tropas francesas (que propiciou unha crecente crítica na metrópole pola represión empregada). O FLN, maila represión, intensificou a guerrilla e tamén recorreu a atentados terroristas contra civís franceses e árabes colaboracionistas.
En 1958, ante o progresivo recoñecemento internacional da FLN e a incapacidade do exército francés, produciuse un intento de sublevación dos militares franceses en Alxeria. De Gaulle recoñecerá en 1959 o dereito á autodeterminación dos alxerinos mediante un referendo. 
A poboación francesa de Alxeria (pes negros) premeu ó goberno francés para manter o seu control sobre Alxeria. Opuxéronse á celebración dun referendo de autodeterminación, impulsaron manifestacións en contra e ata crearon unha organización de extrema dereita, a OAS, que chegou a atentar contra o presidente De Gaulle para impedir a celebración do referendo, que se celebrou en 1962 e que deu paso á independencia de Alxeria coa proclamación da República Popular e democrática de Alxeria presidida por Ben Bella.
África subsahariana:
As colonias británicas e francesas conseguirán a independencia tras procesos de negociación. En canto a Francia, en 1956 a Lei Deferre autorizaba ó goberno francés a conceder réximes de autonomía ós territorios de África Occidental e Ecuatorial e tamén a Madagascar. Como paso previo á independencia, en 1958 De Gaulle propiciou o referendo de aceptación de entrada na “Comunidade francesa” dos pobos coloniais. (aceptaron todos agás Guinea).
En 1957, Ghana, en 1960, o ano emblemático da descolonización, Nixeria e todas as colonias francesas: Senegal, Guinea, Gabón, Costa de Marfil, Malí...Tamén en 1960 Bruxelas, tras unha grave conflitividade social, aceptou a emancipación do Congo (actual Zaire) e a celebración de eleccións democráticas que deron a vitoria a Lumumba. A nacionalización das empresas mineiras impulsou a Bruxelas en colaboración cos EE.UU a intervir propiciando os enfrontamentos entre etnias e favorecendo a secesión de Katanga, o asasinato de Lumumba e a implantación dunha ditadura militar.
As colonias portuguesas, Guinea Bissau, Angola e Mozambique foron case as últimas en obter a independencia. Os gobernos ditatoriais de Portugal (Salazar e Caetano Veloso) contrarios á negociación propiciaron os enfrontamentos militares con grupos de guerrilleiros independentistas.
O custo da guerra, cada vez máis insostible, o malestar dentro da sociedade portuguesa e do propio exército orixinou en 1974 un golpe de Estado dirixido por un grupo de oficiais que liderou un movemento revolucionario contra a Ditadura cun enorme apoio popular. A Revolución dos caraveis, ademais de provocar o fin da ditadura e a implantación da democracia, facilitou a independencia das colonias en 1974 (Guinea Bissau,1975 Cabo verde e Mozambique...).
En Sudáfrica mantívose ata 1994 un réxime de segregación racial o “apartheid”. En 1960 o Partido Nacional proclamou a independencia da República de Sudáfrica, creando un réxime de segregación: Leis que separaban ós diferentes grupos raciais (70% de poboación negra), en barrios, institucións, locais e prohibían as relacións entre persoas con distinta color de pel. O partido do Congreso Nacional Africano formado en 1923 practicou a non violencia ata a súa prohibición e persecución cando adoptou a loita armada. O seu líder máis carismático foi Nelson Mandela, encarcerado desde 1961 ata 1990. A intensidade dos enfrontamentos entre a poboación de cor e o goberno, o remate da guerra fría e o illamento internacional que vai sufrir o goberno do apartheid son factores que contribuíron á abolición das leis segregacionistas entre 1990 e 1991 e a legalización do Partido do Congreso nacional. Trala súa liberación, Mandela converterase en 1994 no 1º presidente negro de Sudáfrica en 1994.
CONSECUENCIAS DESCOLONIZACIÓN. 3º MUNDO. NEOCOLONIALISMO.
A partir de 1952 vai xurdir o nomeado Terceiro Mundo, en contraposición ó 1º e 2º mundos (Bloque occidental liderado polos EE.UU. e Bloque comunista liderado pola URSS). O 3ª Mundo estaba constituído maioritariamente polos países que recentemente acababan de acadar a súa independencia das metrópoles europeas. Moi cedo o concepto de Terceiro Mundo vai designar tamén ós países de África e de Asia meridional menos desenvolvidos, cunha débil economía con predominio do sector agrario, orientados cara ó monocultivo, a infrautilización dos recursos naturais e unha pobre industrialización.
O escaso desenvolvemento económico ven acompañado por unha delicada situación social, grande espallamento do paro, baixa escolarización, analfabetismo, traballo infantil, desnutrición e un insignificante sistema sanitario que supón unha elevada mortalidade. Esta problemática acentuábase polo forte crecemento demográfico que levaba engadido un importante éxodo rural cara a unhas grandes cidades novas carentes de servizos onde abondan as chabolas. Ante esta situación, a emigración cara a Occidente convértese nun recorrente recurso de supervivencia.
Sen embargo, a partir dos anos 60 nalgunhas zonas do 3º Mundo vaise producir un desenvolvemento económico. Hai que destacar os 2 países máis poboados do planeta, a India e China, que se abrirán ó exterior e aplicarán unha serie de reformas que propiciarán a súa industrialización; os países de Oriente Próximo que deberán o seu desenvolvemento á súa riqueza petrolífera (Emiratos Árabes, Irak, Irán,,,); e os países emerxentes, os “dragóns asiáticos”, Taiwan, Corea do Sur, Hong Kong, Singapur, que se converteron en países industrializados grazas ós prezos baixos (cun pequeno custo da man de obra) e o interese pola investigación tecnolóxica.
O Neocolonialismo. 
Aínda que os países do 3º mundo obtiveron a súa independencia política, vanse desenvolver novas formas de dependencia económica, cultural e política, ben polas antigas metrópoles ben por multinacionais con intereses sobre os novos países.
A dependencia económica dos novos países estaba xustificada pola herdanza colonial que recibiran, orientadas á produción de materias primas, monocultivo, ó mesmo tempo que tiñan que facer fronte ó desenvolvemento dos novos Estados, que na súa maioría intentaron a creación dunha industria autóctona aproveitando a boa conxuntura dos prezos agrarios ata a década dos 80 e recorrendo a préstamos. 
A consecuencia da crise do petróleo de 1973, coa baixada de prezos agrarios, os Estados africanos víronse en graves dificultades. O intercambio cos países desenvolvidos era moi desigual, cambio de materias primas por produtos industriais e tecnoloxía que necesitaban para o seu desenvolvemento industrial. Cando os gobernos que solicitaran créditos para investir comezaron a atoparse afogados polas súas obrigas (a débeda exterior de África Negra pasou de 6.000 millóns de dólares en 1970 a 66.000 millóns en 1982) víronse obrigados a pedir novas axudas ó Fondo Monetario Internacional, quen impuxo a estes países políticas económicas moi restritivas: depreciación das moedas, eliminación de subvencións á produción agraria e industrial, diminución dos salarios, privatización das empresas públicas, baixada de impostos para atraer a empresas estranxeiras que se acabaron beneficiando a baixo prezo das riquezas dos países do 3º Mundo. 
Vaise producir ademais un fenómeno de espiral de endebedamento. A necesidade de préstamos con intereses xerou unha dependencia de financiación exterior, nunha evolución constante para pagar os intereses da débeda, de tal xeito que a meirande parte das exportacións destes países vai dedicado ó pago da débeda e ós seus intereses (Segundo o Banco Mundial a débeda externa dos países con menos ingresos acadou a cifra de 860.000 millóns de dólares no 2020. Ó rematar a primeira década do s. XXI, África pagara 4 veces a débeda que tiña en 1980 e atopábase 3 veces máis endebedada). Como consecuencia estes países vense dominados pola inflación e pola imposibilidade do seu desenvolvemento económico. 
Os custos a nivel social son moi graves. A redución do gasto social en educación e sanidade empeorou o nivel de vida da poboación. Mantense a alta mortalidade, a baixa esperanza de vida, e incrementouse a pobreza. A falta de axudas na agricultura acelerou o éxodo rural co que aumentou a poboación nos suburbios de megalópoles incapaces de absorber a demanda de man de obra e sen dotación de servizos para a poboación. Por todos estes factores a emigración a Occidente segue a ser a máis recorrente saída para a poboación subsahariana.
Inestabilidade política, inxerencia occidental e conflitos étnicos e relixiosos.
A organización política dos Estados que se independizaron a partir de 1945 é moi diversa. Aínda que predominan as repúblicas, tamén existen monarquías como Marrocos, Tailandia ou Arabia Saudí, ó mesmo tempo que conviven réximes democráticos, semellantes ós occidentais, con outros que se definen como socialistas ou revolucionarios.
Nas colonias de orixe británica, a tradición de autogoberno permitiu a celebración de consultas electorais e a constitución de Asembleas políticas nas que foron redactadas normas constitucionais básicas, como nos casos de Ghana ou a India. Noutros lugares, a loita pola independencia favoreceu a creación de estruturas políticas máis próximas ó modelo socialista soviético ou chinés, como nos casos de Alxeria, nos 60, ou Angola, 70.
Podemos destacar uns poucos trazos comúns das características políticas do 3º Mundo:
-Frecuente fracaso dos réximes políticos de carácter parlamentario
-Grande número de réximes políticos de carácter autoritario. O papel desempeñado polos grandes líderes da descolonización desembocou no exercicio do seu poder persoal por mor do seu carisma (Sukarno, Nasser...)
[bookmark: _GoBack]-Acceso dos militares ó poder. Agás a India e algúns Estados comunistas, China, Vietnam, Corea do Norte, case todas as repúblicas do Terceiro Mundo sufriron un ou varios golpes de Estado militares desde 1945.
Na meirande parte dos países do 3º Mundo non se chegaron a asentar sistemas democráticos, A tendencia xeral foi a consolidación de sistemas de partido único que consolidaron a figura dos líderes que empregaron a violencia para manterse no poder. Ademais hai que destacar a inxerencia das antigas metrópoles e das grandes potencias, EE,UU e a URSS durante a Guerra Fría. A inxerencia occidental ante os gobernos maniféstase coa presión que exercen sobre os gobernos para que adopten políticas favorables ós seus intereses, no caso de que os  vexan ameazados financian e favorecen golpes de Estado militares, apoiados na súa maioría por elites locais vinculadas con Occidente e beneficiadas amplamente polo seu apoio.
Hai que sumar ademais conflitos étnicos, que dan lugar ás veces a verdadeiros xenocidios, como no caso de Ruanda, causados polas fronteiras trazadas polas metrópoles, que non tiveron en conta as distintas etnias que conformaban o territorio e que moitas veces seguían o propósito colonial de diferenciar e dividir a poboación como medio de control. Nalgunhas zonas tamén se reproducen conflitos relixiosos, maiormente entre musulmáns e cristiáns, que derivan na creación de movementos revolucionarios e de verdadeiras guerras abertas. De todos estes conflitos aprovéitanse os países occidentais coa venda de armas e a explotación das riquezas naturais destes países por mor da súa “axuda”, Como consecuencias destes conflitos podemos sinalar o éxodo da poboación, a existencia de millóns de refuxiados (ó redor de 30 millóns en África, case un terzo da poboación refuxiada a nivel mundial), as vítimas civís e militares e o fenómeno dos nenos soldado, obrigados desde moi novos a combater nos distintos movementos guerrilleiros. 
Na década de 1980 instauráronse os primeiros réximes islámicos nalgúns países musulmáns, o caso máis significativo o Iran do Ayatolah Jomeini, que se foron espallando ó longo dos anos 90, Iemen, Afganistán.... Contrarios a Occidente, proclaman unha sociedade e Estado teocrático baseados nos principios do fundamentalismo relixioso do Islam.
